
Tema   
  

Leitura sira domingu ne’e nian hatudu difikuldade moris nu’udar dixípulu, hodi fó sasin 

kona-ba Maromak nia projetu iha mundu. Persegisaun la sees husi dixípulu nia moris… 

Maibé garante mós katak Maromak nia solisitude no domin la husik dixípulu ne’ebé fó 

testemuñu salvasaun nian. 

Leitura dahuluk aprezenta mai ita profeta Testametnu Tuan nia ezemplu – Jeremias. Nia mak 

paradigma profeta terus-na’in, ne’ebé esperimenta persegisaun, solidaun, abandonu tan 

Liafuan; maski nune’e, nia kontinua konfia iha Maromak no haklaken – ho koerénsia no 

fidelidade – Maromak nia proposta ba ema sira. 

Iha Evanjellu, Jezús rasik mak, hodi haruka dixípulu sira, aviza sira kona-ba persegisaun no 

inkomprensaun sira; maibé hatutan: “imi keta ta’uk”. Jezús garante ba nia emar sira Maromak 

nia prezensa kontínua, solisitude no domin, iha sira-nia dalan iha mundu. 

Iha leitura daruak, Paulo hatudu ba sarani sira Roma nian oinsá fidelidade ba Na’i nia projetu 

hamosu vida no oinsá vida ida organizada iha dinámika egoízmu no autosufisiénsia nian 

hamosu mate. 

 

 

LEITURA I – Jer 20,10-13 
 

Jeremias, profeta moris iha Anatot iha + tinan 650 mK, hala’o ninia misaun profétika husi 

627/626 mK, no to’o tempu Babilónia harahun Jerusalém (586 mK). Profeta hala’o nia 

misaun iha reinu Judá (liuliu iha sidade Jerusalém). 

Faze dahuluk Jeremias nia pregasaun nian abranje parte Josias nia ukun. Liurai ne’e ho ninia 

preokupasaun atu defende identidade polítika no relijioza Maromak nia Povu nian, lori 

reforma relijioza hodi halakon maromak falsu rai-li’ur nian. Jeremias nia mensajen, iha 

períodu ne’e, haktuir nu’udar apelu ba konversaun, ba fidelidade ba Jahwéh no ba aliansa. 

Iha tinan 609 mK, Josias mate iha kombate hasoru Ejitu. Joaquim mak troka nia. Faze daruak 

atividade profétika Jeremias nian abranje tempu Joaquim (609-597 mK) nia ukun. 

Joaquim nia ukun mak tempu desgrasa no salan nian ba Povu, no tempu inkomprensaun no 

terus nian ba Jeremias. Iha faze ne’e, profeta mosu hodi kritika injustisa sosiál sira (ne’ebé 

dalaruma liurai mak halo) infidelidade relijioza (halo aliansa polítika ho kbiiit rai-li’ur no la 

konfia iha Maromak). Jeremias konvensidu katak Judá hakat liu sasukat hotu no invazaun 

husi Babilónia nian hakbesik daudaun ne’ebé sei kastiga Maromak nia Povu nia salan sira. 

Ne’e mak buat ne’ebé nia hateten ba makhorik sira Jerusalém nian… Jeremias nia previzaun 

sira konkretiza iha tinan 597 mK: Nabucodonosor invade Judá no deporta ba Babilónia parte 

ida populasaun Jerusalém nian. 

Iha tronu Judá nian, Sedecias (597-586 mK) tuur. Faze datoluk misaun profétika Jeremias 

nian hala’o iha períodu ukun ne’e nian. 

Liutiha tinan ruma submisaun hakmatek nian ba Babilónia, Sedecias koko fali polítika tuan 

aliansa nian ho Ejitu. Jeremias la konkorda atu tau laran-metin iha kbiit estranjeiru liufali 

Jahwéh. Maibé liurai no boot sira la fó atensaun ba profeta nia opiniaun. Hetan konsiderasaun 

nu’udar “profeta desgrasa nian”, Jeremias konsege kria de’it inimigu iha nia sorisorin. 

Iha 587 mK, Nabucodonosor tau serku hale’u Jerusalém; tropa Ejitu nian mai tulun Judá no 

Babilónia nia tropa sira retira nia serku. Iha momentu ksolok boot nasionál nian, Jeremias fó 

sai katak Babilónia sei mai fali serku no harahun Jerusalém (kf. Jer 32,2-5). Hetan akuzasaun 

traisaun nian, sira hatama profeta Jeremias iha kadeia (kf. Jer 37,11-16) no hetan perigu lakon 

nia moris (kf. Jer 38,11-13). Enkuantu Jeremias kontinua haklaken atu Judá rende, 

Nabucodonosor foti Jerusalém, harahun sidade no deporta ninia populasaun ba Babilónia 

(586 mK). 

Jeremias mak paradigma profeta sira ne’ebé sofre tanba Maromak nia Liafuan. Ho natureza 

sensível no kordiál, ema dame nian, ne’ebé hakarak família hakmatek no konvíviu ho belun 

sira, Jeremias la’ós ema konfrontu nian, agresaun nian, violénsia iha liafuan no jestu sira; 

maibé Jahwéh bolu nia atu “fokit no harahun, atu hamohu no sobu” (Jer 1,10), atu ko’alia sai 

kona-ba desgrasa sira no haklaken, ho violénsia, destruisaun no mate (kf. Jer 20,8). Nu’udar 

konsekuénsia, nia sai nafatin objetu desprezu nian no ema hotu fó malisan ba nia. Familiár 

sira, belun sira, profeta falsu sira, povu tomak, hadook an husi nia, bainhira nia loke ibun. No 

ema di’ak ne’e, sensível no delikadu terus maka’as ba abandonu no solidaun ne’ebé misaun 

profétika lori ba nia. 

Jeremias apaixonadu tebes ba Jahwéh nia Liafuan no nia la deskansa se nia la haklaken ho 

fidelidade. Maibé iha momentu sira solidaun no frustrasaun nian, profeta Jeremias husik atu 

nia laran-susar iha fuan sa’e to’o ibun no nakfilak iha liafuan sira. Nia dirije ba Maromak no 

haksiak Maromak tanba problema sira ne’ebé mai hamutuk ho misaun ne’ebé nia iha. Nia 

kompara an ho feto-raan inosente no injénua ida, iha-ne’ebé Maromak kaer no obriga halo 

buat ruma ne’ebé profeta lakohi (kf. Jer 20,7-9). 

Iha Livru Jeremias nian mosu, hamutuk, profeta nia kesar no halerik sira, ne’ebé hetan 

kondenasaun ba moris ida frakasu nian. Testu balun ita koñese nu’udar “konfisaun Jeremias 

nian” no sai loos duni nu’udar profeta nia halerik ba Jahwéh, ho sinseridade no rebeldia, ninia 

deziluzaun, ninia laran-susar no frustrasaun (kf. Jer 11,18-23; 12,1-6; 15,10.15-20; 17,14-18; 

18,18-23; 20,7-18). Testu ne’ebé ohin propoin mai ita halo parte ba “konfisaun” sira ne’e ida. 

 

MENSAJEN 

 

Profeta hahú hodi deskreve kuadru ne’ebé hale’u nia… Ema lubun boot, baruk atu rona 

anúnsiu kastigu no susar nian, rezolve atu taka Jeremias nia ibun no remata ho nia. Ema sei 

kaer Jeremias (ne’ebé lori “terror”), tesi lia no halo nia nonok. Ambiente ne’ebé aprezenta 

halo ita hanoin ba montajen eskema julgamentu no linxajen populár. Profeta iha duni perigu 

moris nia laran… Maski nune’e, buat ne’ebé haterus liu Jeremias mak ninia belun sira ínitmu 

liu, fila kotuk ba nia no ba hamutuk ho sira ne’ebé planu atu oho nia. Profeta – ne’ebé nunka 

hakarak hakanek ema ida, maibé haklaken de’it ho fidelidade Maromak nia Liafuan – sente 

mesak, abandonadu, marjinalizadu, mesak iha solidaun nakukun nia laran (vers. 10). 

Maski nune’e, Jeremias nia halerik troka derepente ho hananu hahí nian ba Jahwéh, nu’udar 

espresaun konfiansa boot ba Maromak (vers. 11-13). Karik versíkulu sira ne’e profeta 

Jeremias hateten iha kontestu seluk maibé iha editór finál hatama iha ne’e (iha testu orijinál 

hotu tiha vers. 7-10 mai vers. 14-18). Maibé knananuk ne’e hatudu serteza profeta nian, 

katak, maski iha sofrimentu no inkomprensaun ne’ebé nia tenke enfrenta, profeta la mesak: 

nia konfia iha Maromak, iha Ninia kbiit, iha Ninia justisa, iha Ninia domin; no hatene katak 

Maromak la husik ema kiak ne’ebé konfia iha Nia (“kiak” katak, la iha protesaun, no ema 

kbiit-na’in sira buka tuir atu halo aat). 

 

LEITURA II – Rom 5,12-15 
 

Iha finál dékada 50 (surat ba Roma mosu iha 57/58 nune’e), “krize” entre sarani sira husi 

mundu judaiku no sarani husi mundu pagaun sai mak’as. Sarani husi orijen judaika konsidera 

katak, aleinde iha fiar iha Jezús Kristu, presiza kumpre obra sira Lei Moisés nian, atu iha 

asesu ba salvasaun; maibé sarani sira husi mundu pagaun rekuza aseita prátika judaika. 

Kestaun manas ne’e amesa Kreda nia unidade. 

Iha senáriu ne’e, Paulo buka hatudu ba sarani sira unidade revelasaun no istória salvasaun 

nian: judeu no la’ós judeu, Maromak bolu sira hanesan ba salvasaun; buat be esensiál la’ós 

kumpre Lei Moisés nian – ne’ebé nunka asegura salvasaun ba ema ida; buat be esensiál mak 

simu oferta salvasaun ne’ebé Maromak halo ba ema hotu, liuhusi Jezús. 

Testu propoin mai ita halo parte Surat Dahuluk ba Sarani sira iha Roma (kf. Rom 1,18-

11,36). Paulo hanorin katak liuhusi Jezús Kristu mak Maromak nia moris to’o ba ema sira no 

halo oferta salvasaun ba ema hotu, judeu eh la’ós judeu (kf. Rom 5,12-8,39). 

 

MENSAJEN 

 

Paulo espoin ninia doutrina hodi halo opozisaun entre figura rua: Adão no Jezús. 

Adão mak figura umanidade ida ne’ebé haketak an husi Maromak no husi Ninia proposta sira 

hodi hili dalan egoízmu nian, foti-an nian no autosufisiénsia nian. Hilin ne’e prodús injustisa, 

alienasaun, salan. Ho umanidade nia hilin ne’e, mundu tama iha ekonomia ida salan nian; no 

salan hahoris mate. Mate iha kontestu ne’e, la’ós mate ffíziku-biolójiku maibé liuliu, mate 

espirituál no eskatolójika, katak, hadook an ho modu temporáriu ef definitivu husi Maromak 

(moris nia hun loloos). 

Kristu propoin dalan seluk. Nia moris hodi rona nafatin Maromak no Ninia proposta sira, iha 

obediénsia totál ba Aman nia projetu sira. Dalan ne’e lori ba superasaun egoízmu nian, foti-

an nian, autosufisiénsia nian no halo moris Ema Foun, livre tomak, iha komuñaun ho 

Maromak. Ne’e mak proposta boot Kristu halo ba umaanidade... Nune’e, Kristu liberta ema 

husi ekonomia salan  nian no hatama iha mundu dinámika foun, ekonomia grasa nian ne’ebé 

hahoris moris nakonu (salvasaun). 

 

 

EVANJELLU – Mt 10,26-33 
 

Dixípulu sira ne’ebé Jezús bolu no hatán ba bolun ne’e, rona Jezús nia hanorin no sai sasin ba 

sinál sira ne’ebé Jezús halo. Sira simu mandatu atu bá mundu atu kontinua Jezús nia obra 

libertadora no salvasaun nian. Molok sira bá, sira simu instrusaun husi Jezús: “diskursu 

misaun nian”, ne’ebé hahú husi kapítulu 9,36 to’o 11,1. 

Mateus hakerek iha tinan sira 80 nian. Domiciano mak ukun Impériu romanu (81- 96), 

imperadór ida ne’ebé la tolera kristianizmu. Persegisaun sira sai maka’as ba beibeik iha 

territóriu impériu romanu tomak. 

Komunidade sarani ne’ebé Mateus dirije ninia Evanjellu bá (parese Antióquia iha Síria), mak 

komunidade ida ho sensibilidade misionária, haka’as an atu lori Liafoun Di’ak Jezús nian ba 

ema hotu. Misionáriu sira ne’e loron ba loron hasoru difikuldade no persegisaun sira no sira 

hatudu dezánimu no frustrasaun. Sarani sira la hatene sá loos dalan ne’ebé sira tenke halo no 

sira-nia laran la hakmatek no iha konfuzaun laran. 

Iha kontestu ne’e, Mateus hakerek “manuál misionáriu sarani”, katak ita-nia “diskursu 

misaun nian”. Atu hatudu katak atividade misionária mak imperativu vida sarani nian, 

Mateus aprezenta dixípulu sira nia misaun nu’udar kontinuasaun Jezús nia obra libertadora. 

Nia mós define konteúdu anúnsiu nian no atitude fundamentál sira ne’ebé misionáriu sira 

tenke asume, nu’udar sasin “Reinu” nian. 

 

MENSAJEN 

Tema sentrál leitura nian mai husi espresaun “imi keta ta’uk”, repete dala tolu iha testu tomak 

(kf. Mt 10,26.28.31). Espresaun ne’e mosu iha kontestu eleisaun nian iha Testamentu Tuan 

(kf. Is 41,10.13; 43,1.5; 44,2; Jer 30,10). Jahwéh hili ema eh Povu ida ba Ninia servisu; ba 

ema ne’ebé Nia hili nia konfia misaun profétika iha mundu; no hatene katak ida ne’ebé eleitu 

sei hasoru kbiit kontráriu no persegisaun sira, Jahwéh asegura Ninia prezensa, tulun no 

protesaun. 

Ne’e mós mak kontestu Evanjellu domingu ne’e nian. Jezús asegura Ninia prezensa, tulun, 

protesaun ba dixípulu sira ne’ebé Nia haruka, atu sira manán ta’uk no laran-taridu hasoru 

persegisaun. Jezús nia liafuan sira korresponde ho “rahun-d’ak ba imi, bainhira tanba Ha’u, 

ema insulta imi, duni tuir imi, no, hodi lia bosok, hateten aat kontra imi” (Mt 5,12). 

Konvite atu manán ta’uk liuhusi parte tolu. 

Dahuluk (vers. 26.27), Jezús husu dixípulu sira atu keta husik ta’uk impede atu haklaken 

Liafoun Di’ak. Mensajen libertadora Jezús nian labele sulan metin iha grupu ki’ik-oan ida, 

ne’ebé tan ta’uk taka an, hodi lakohi hasoru perigu no inkomoda orden injusta ne’ebé mundu 

harii; mensjane ne’e tenke haklaken ho barani, ho konviksaun, husi uma kakuluk tutun, atu 

bele muda mundu no sai Liafoun Di’ak ne’ebé liberta ema hotu. 

Daruak (vers. 28), Jezús hameno dixípulu sira atu keta husik ta’uk ba mate isin nian manán 

sira. Buat ne’ebé desizivu ba dixípulu, la’ós katak funu-balu sira bele halakon nia moris 

fíziku; buat ne’ebé desizivu mak lakon posibilidade atu to’o ba moris nakonu, moris 

definitivu… Vida definitiva mak don ida, Maromak oferese ba sira ne’ebé simu Ninia 

proposta no aseita atu tau sira nia moris ba servisu “Reinu” nian. Dixípulu sira ne’ebé buka 

tuir ho fidelidade Jezús nia dalan, la presiza ta’uk mate. 

Datoluk (vers. 29-31), Jezús konvida dixípulu sira atu deskobre konfiansa absoluta iha 

Maromak. Mateus uza ilas rua atu hatudu Maromak nia atensaun no kuidadu: manu-fuik sira 

ne’ebé Maromak tua matan no ema nia fuuk-lahan sira ne’ebé Maromak sura. Maromak mak 

“Aman” ida nakonu ho ternura no domin, nafatin preokupa atu tau matan ba “oan sira”, atu 

komprende sira no proteje sira. Dixípulu sira la iha razaun atu ta’uk. Serteza katak nia  

makMaromak nia oan, habiit dixípulu nia kapasidade atu haka’as an – lahó ta’uk, lahó 

kondisaun – iha misaun. 

Liafuan ikus (vers. 32-33) leitura ohin nian aprezenta Jezús nia adverténsia: dixípulu nia 

atitude iha persegisaun nia oin sei kondisiona ninia destinu ikus… Sira ne’ebé mantein fiél ba 

Maromak no ba Ninia projetu sira no fó sasin lahó ta’uk ba Liafuan sei hetan vida definitiva; 

maibé sira ne’ebé buka proteje an, tuur metin iha moris kómodu no hala’o moris ida morna 

de’it, no lahó koerénsia, sei la simu moris nakonu: sira labele halo parte Jezús nia 

komunidade. 


